
Suxestión ao Concello de Ourol de avaliar a posibilidade de publicar na web municipal as 
ordenanzas fiscais e incluir na páxina web da información completa respecto das taxas de 
aplicación nos trámites administrativos existentes na sede electrónica. 
 

 
 

 
Santiago de Compostela, 4 de novembro de 2025 

 
Sr. Alcalde: 
 

Ante esta institución, mediante escrito de queixa, compareceu solicitando a nosa 
intervención XXX, con DNI XXX.                       

ANTECEDENTES 

No seu escrito indícanos que    

“O 17 de xullo (17/07/2025) presentei recurso de reposición ao Concello de 
Ourol por unha consultasobre un tema de información xeral e sobre normativa aplicable. A 
resposta foi que entendían a instancia como solicitude de informe técnico e polo tanto 
esixían a pago dunha taxa. Entendo que un informe técnico é referido a un caso concreto 
que se plantexe e có obxectivo de validar e certificar esa situación ou acto concretos. 
Claramente non é o caso e polo pouco que investiguei, a taxa pretendida é irregular por non 
dicir ilegal. Expediente: XXX” 

Ante iso requirimos informe a esa Administración, que xa nola remitiu co seguinte contido: 

“[..] O motivo da queixa presentada por XXX, DNI XXX foi a liquidación dunha 
taxa pola emisión de informe, ( previa solicitude do interesado). 

A devandita taxa está contemplada na “Ordenanza fiscal nº 1 reguladora da taxa 
por expedición de documentos y tramitación administrativa a instancia de parte del concello 
de Ourol, epígrafe 8, Emisión de informes técnicos, letra a)”. 

Segundo o artigo 6 da devandita Ordenanza, “ Devengo. La obligación de 
contribuir nace cuando se presente la solicitud que inicie la actuación o el expediente que no 
se realizará o tramitará sin que se haya efectuado el pago, con el carácter de depósito 
previo.” 

Expediente: B.4.Q/11953/25 

Por parte do concello de Ourol procedeuse a dar cumprimento á Ordenanza vixente.” 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A queixa trae causa do desacordo do reclamante co cobro por unha información 
urbanística solicitada por el diante dese Concello. Indica que na súa opinión o cobro dunha 
taxa non está amparado legalmente dado que o que require é unha información xenérica.  

O Concello no informe refírese ao contido da Ordenanza fiscal número 1, en concreto ao 
epígrafe número 8 no que se regula o cobro pola expedición de documentación técnica.  

SEGUNDA. No escrito de queixa presentado diante desta institución inclúese a solicitude 
feita polo reclamante no rexistro municipal. Nela indica que está pensando en instalar unha 
estrutura móbil nun terreo rústico do que é titular e que está neste municipio. Quere saber 
se pode instalar unha estrutura non fixa e, en concreto solicita o seguinte: 

“Que estou a valorar a posibilidade de instalar unha caravana móbil ou contedor 
adaptado nun terreo rústico de miña propiedade para uso persoal ocasional, sen servizos 
fixos (sen conexión permanente a auga, electricidade ou saneamento). 

Antes de elixir e acondicionar un terreo concreto, desexo coñecer con exactitude 
as condicións legais e normativas que rexen este tipo de instalacións no concello, a fin de 
garantir o cumprimento da lexislación urbanística e evitar posibles infraccións. 

[..] Que, de conformidade coa Lei 2/2016 do Solo de Galicia, o Decreto 1/2004 e 
as ordenanzas municipais de Ourol, se me informe por escrito sobre: 

Normativa aplicable á instalación de estruturas móbiles (caravanas, contedores 
adaptados) en solo rústico para uso ocasional. 

Requisitos específicos no concello de Ourol, en particular: 

.- Se é necesaria licenza urbanística, comunicación previa ou declaración 
responsable. 

.- Límites de tempo de ocupación (meses ao ano, días consecutivos, etc.). 

.- Restricións por localización (se hai zonas rústicas con protección especial onde 
non se permita). 

.- Condicións de mobilidade (se a estrutura debe poder retirarse sen deixar 
pegadas permanentes). 

.- Posibles prohibicións en función do tamaño, materiais ou impacto visual. 

.- Documentación necesaria no caso de presentar unha solicitude formal. 

Rogo que se me facilite esta información por escrito, xa que é determinante para 
tomar unha decisión conforme á legalidade.” 

Do incluido nesta solicitude dedúcese que require vostede un Informe de viabilidade 
urbanística, é dicir,  un documento técnico que avalía a posibilidade de levar a cabo un 
proxecto de construcción, unha instalación ou desenvolvemento nun terreo específico 
segundo as normativas vixentes. Vostede quere saber si é posible unha instalación 
determinada (unha vivienda rodante sen servizos permanentes), nun solo determinado 
(rústico) e as características nas que se pode autorizar a antedita autorización. 

A maiores solicita vostede que se asine e especifica que así o require para contar coa 
seguridade xurídica precisa. 

TERCEIRA. O artigo 20 do Real Decreto Lexislativo 2/2004, do 5 de marzo, polo que se 
aproba o texto refundido da Lei Reguladora das Facendas Locais dispón que as entidades 
locais poderán establecer taxas por calquera suposto de prestación de servizos ou de 
realización de actividades administrativas de competencia local, e en particular polos 
seguintes: 

a) Documentos que expidan ou de que entendan as Administracións ou autoridades 
locais, por instancia de parte.[..] 

Así mesmo o artigo 15 da mesma norma indica que as entidades locais deberán acordar a 
imposición e supresión dos seus tributos propios, e aprobar as correspondentes ordenanzas 
fiscais reguladoras destes.  

E o artigo 17 indica que os acordos definitivos das Ordenanzas municipales incluíndo os 
provisionais elevados automaticamente a tal categoría, e o texto íntegro das ordenanzas ou 
das súas modificacións, haberán de ser publicados no boletín oficial da provincia ou, no seu 
caso, da comunidade autónoma uniprovincial, sen que entren en vigor ata que se levou a 
cabo esta publicación. 

Do exposto na documentación municipal e no escrito de queixa dedúcese que o Concello 
conta cunha ordenanza fiscal na que se reflicte a taxa aplicable para a solicitude dun 
documento rubanístico semellante ao solicitado polo reclamante.  

CUARTA. Na páxina web municipal figura o trámite de solicitude de certificación e 
información urbanística a disposición dos veciños e veciñas. Porén non figura a ordenanza 
fiscal que foi aprobada definitivamente e publicada no BOP tal e como é preceptivo. 

No formulario que figura na web para tramitar a solicitude de información urbanística non se 
aclara a taxa á que está vinculada a expedición do informe e tampouco se fai referencia á 
mesma no enlace que da paso ao trámite on line. 

Os concellos deben, na medida do posible, achegar información  accesible e transparente á 
veciñanza respecto aos impostos municipais e aos trámites suxeitos a eles. 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello a seguinte suxestión: 

Avaliar, desde a súa capacidade organizativa, a posibilidade de publicar na web municipal 
as ordenanzas fiscais para que estén a disposición da veciñanza. 

Avaliar, desde a súa capacidade organizativa, a inclusión na páxina web da información 
completa respecto das taxas de aplicación nos trámites administrativos existentes na sede 
electrónica. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 
 

 


